
[bookmark: _Hlk111472636]«Եվրասիական տնտեսական միության մասին» 2014 թվականի մայիսի 29-ի պայմանագրում փոփոխություններ կատարելու մասին» Արձանագրության (IV Մեծ Արձանագրություն) հաստատման նպատակահարմարության վերաբերյալ

«Եվրասիական տնտեսական միության մասին» 2014 թվականի մայիսի 29-ի պայմանագրում փոփոխություններ կատարելու մասին» Արձանագրությունը (այսուհետ համապատասխանաբար՝ Պայմանագիր, Միություն, Արձանագրություն), ստորագրվել է 2025 թվականի հուլիսի 28-ին քաղաք Մոսկվայում:
Արձանագրության հիմնական նպատակն է «Եվրասիական տնտեսական միության մասին» Պայմանագրում կատարել փոփոխություններ, որոնք ուղղված են իրավակիրառ պրակտիկայի ընթացքում իրավական կարգավորման ոլորտում ի հայտ եկած բացերի վերացմանը, Պայմանագրում կիրառվող տերմինաբանության միատեսակության ապահովմանը, ինչպես նաև Պայմանագրի գործող դրույթների ճշգրտմանը։
Իրավական կարգավորման ոլորտում բացերի վերացմանն ուղղված ճշգրտումներ են կատարվում հիմնականում այն բաժիններում, որոնք վերաբերում են ներքին շուկայի գործունեությանը, ներմուծման մաքսատուրքերի գումարները հաշվեգրելուն և բաշխելուն, չափման միասնության ապահովմանը, ներդրումներին, մրցակցությանը, էլեկտրաէներգետիկային, պետական գնումներին և այլն։ 
Արձանագրությամբ Եվրասիական տնտեսական հանձնաժողովին ընձեռվում է մի շարք այլ լիազորություններ, մասնավորապես` Միության ներքին շուկայում խոչընդոտների որակավորման, ինչպես նաև արգելքներն ու սահմանափակումները վերացված ճանաչելու մեթոդաբանության հաստատման մասով։
Արձանագրությամբ նախատեսվում է Պայմանագիրը լրացնել 1041 հոդվածով՝  Հայաստանի համար սահմանելով Պայմանագրի թիվ 25 հավելվածի («Գնումների կարգավորման կարգի մասին» արձանագրություն) 29-րդ հոդվածի կիրարկման անցումային պայմաններ։
Միաժամանակ, Արձանագրության կետերով կատարվել են Պայմանագրի շրջանակներում կիրառվող տերմինաբանության ճշգրտում, այդ թվում՝ չգործող նորմերի չեղարկումներ։
[bookmark: _Hlk88134552]Արձանագրության դրույթները չեն հակասում նշված ոլորտում Եվրասիական տնտեսական միության  իրավական ակտերի պահանջներին:
Արձանագրության հաստատումը պայմանավորված է Եվրասիական տնտեսական միության շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ ԵԱՏՄ-ի շրջանակներում կառավարությունը շարունակելու է նախաձեռնողական և փոխշահավետ համագործակցության տարբերակների քննարկումները՝ միտված կառույցի ընձեռած հնարավորությունների առավելագույն օգտագործմանը, գործընկեր երկրների միջև առևտրաշրջանառության ծավալների աճին և կոոպերացիաների զարգացմանը։ 
[bookmark: _GoBack]Ելնելով վերոգրյալից` ՀՀ էկոնոմիկայի նախարարությունը նպատակահարմար է գտնում նշված Արձանագրության հաստատումը Հայաստանի Հանրապետության անունից:

